
	ÁFORM UM LAGASETNINGU
– sbr. samþykkt ríkisstjórnarinnar frá 24. febrúar 2023, 1.–4. gr.

	Málsheiti og nr.
	 Frumvarp til laga um breytingu á lögum um evrópskt eftirlitskerfi á fjármálamarkaði o.fl. / FJR24050107
	Ráðuneyti /verkefnisstjóri
	Fjármála- og efnahagsráðuneytið / Elísabet Júlíusdóttir 
	Innleiðing EES-gerðar?
	☒ Já
☐ Nei

	Dags.
	 2. júlí 2024


	A. Úrlausnarefni

	Forsaga máls og tilefni.
Inngangur 
Með reglugerðum (ESB) 1093-1095/2010 var sett á fót evrópskt eftirlitskerfi á fjármálamarkaði með stofnun Evrópsku bankaeftirlitsstofnunarinnar (EBA), Evrópsku vátrygginga- og lífeyrissjóðaeftirlitsstofnunarinnar (EIOPA) og Evrópsku verðbréfamarkaðseftirlitsstofnunarinnar (ESMA). Reglugerðirnar voru teknar upp í EES-samninginn með ákvörðunum sameiginlegu EES-nefndarinnar nr. 199-201/2016 með umfangsmiklum efnislegum aðlögunum sem byggðu á tveggja stoða kerfi EES-samningsins. Aðlaganirnar fólu meðal annars í sér að Eftirlitsstofnun EFTA (ESA) var falið að vera eftirlitsaðili með fjármálastarfsemi hvað varðar EES-EFTA ríkin, í þeim skilningi að vald til að taka bindandi ákvarðanir sem liggur hjá evrópsku eftirlitsstofnununum innan ESB færðist til ESA innan EFTA-stoðarinnar. Allar bindandi ákvarðanir gagnvart stjórnvöldum, og aðilum á fjármálamarkaði, í EES-EFTA ríkjunum eru því teknar af ESA á grundvelli uppkasts frá evrópsku eftirlitsstofnununum. Þær bindandi ákvarðanir sem ESA getur tekið eru vegna brota á EES-löggjöf og til að sætta ágreining milli eftirlitsstjórnvalda um beitingu tilgreindrar löggjafar. Evrópsku eftirlitstofnanirnar eru svo bærar til að gefa yfirlýsingar sem eru ekki bindandi, t.d. með tilmælum og í sáttastörfum, gagnvart stjórnvöldum og fyrirtækjum í EES-EFTA ríkjunum. Víðtækt samstarf er því með ESA og evrópsku eftirlitsstofnununum og er í gildi sérstakur samstarfssamningur þar sem nánari atriði samstarfsins koma fram. Eftirlitsstofnanir í hverju EES-EFTA ríki og ESA hafa fullan aðgang að starfi evrópsku eftirlitsstofnananna í gegnum eftirlitsráð þeirra (Board of Supervisors), en eru án atkvæðisréttar. 
Í reglugerð (ESB) 1092/2010 er kveðið á um þjóðhagsvarúðareftirlit með fjármálakerfinu og um stofnun Evrópska kerfisáhætturáðsins, en meginverkefni þess er að meta og vakta kerfisáhættu og greina ógnir sem kunna að steðja að fjármálastöðugleika innan ESB. Evrópska kerfisáhætturáðið er ekki formlegur eftirlitsaðili gagnvart einstökum fyrirtækjum og hefur ekki beint vald gagnvart einstökum fyrirtækjum né opinberum eftirlitsaðilum í aðildarríkjum. Reglugerðin var tekin upp í EES-samninginn með ákvörðun sameiginlegu EES-nefndarinnar nr. 198/2016.
Reglugerðirnar voru innleiddar í íslenskan rétt með lögum um evrópskt eftirlitskerfi á fjármálamarkaði, nr. 24/2017.

Nýjar Evrópugerðir til breytinga á reglugerðum (ESB) 1092-1095/2010 og aðrar tengdar breytingar
Árið 2019 voru á vettvangi Evrópusambandsins (ESB) gefnar út þrjár gerðir til breytinga á reglugerðum sambandsins um evrópskar eftirlitsstofnanir á fjármálamarkaði, auk reglugerðar til breytinga á reglugerð um Evrópska kerfisáhætturáðið og tilskipunar til breytinga á nokkrum tengdum tilskipunum:
Reglugerð Evrópuþingsins og ráðsins (ESB) 2019/2175 um breytingu á reglugerð (ESB) nr. 1093/2010 um að koma á fót evrópskri eftirlitsstofnun (Evrópska bankaeftirlitsstofnunin), reglugerð (ESB) nr. 1094/2010 um að koma á fót evrópskri eftirlitsstofnun (Evrópska vátrygginga- og lífeyrissjóðaeftirlitsstofnunin), reglugerð (ESB) nr. 1095/2010 um að koma á fót evrópskri eftirlitsstofnun (Evrópska verðbréfamarkaðs-eftirlitsstofnunin), reglugerð (ESB) nr. 600/2014 um markaði fyrir fjármálagerninga, reglugerð (ESB) 2016/1011 um vísitölur sem notaðar eru sem viðmiðanir í fjármálagerningum og fjárhagslegum samningum eða til að mæla árangur fjárfestingarsjóða og reglugerð (ESB) 2015/847 um upplýsingar sem fylgja skulu við millifærslu fjármuna.
Reglugerð Evrópuþingsins og ráðsins (ESB) 2019/2176 um breytingu á reglugerð (ESB) nr. 1092/2010 um þjóðhagsvarúðareftirlit með fjármálakerfinu á sviði Evrópusambandsins og um stofnun Evrópska kerfisáhætturáðsins.
Tilskipun Evrópuþingsins og ráðsins (ESB) 2019/2177 um breytingu á tilskipun 2009/138/EB um stofnun og rekstur fyrirtækja á sviði vátrygginga og endurtrygginga, tilskipun 2014/65/ESB um markaði fyrir fjármálagerninga og tilskipun (ESB) 2015/849 um ráðstafanir gegn því að fjármálakerfið sé notað til peningaþvættis eða til fjármögnunar hryðjuverka. 

Reglugerð (ESB) 2019/2175 (ESAs Review) kveður á um tilteknar breytingar á reglugerðum ESB um evrópskt eftirlitskerfi á fjármálamarkaði með skilvirkara og stöðugra eftirlit með fjármálamörkuðum og fjármálaþjónustu að markmiði, sem var talið mikilvægt til að eyða eftirlitshögnun á milli aðildarríkja við framkvæmd eftirlitsverkefna þeirra og til að hraða samþættingu markaða og skapa tækifæri á innri markaðnum fyrir fjármálastofnanir og fjárfesta. Með breytingunum eru tilteknar valdheimildir evrópsku eftirlitsstofnananna skýrðar og styrktar og lagðar til nýjar valdheimildir á tilteknum sviðum. Sem dæmi eru eftirlitsheimildir sem EBA eru veittar til að sporna við peningaþvætti og fjármögnun hryðjuverka, en gert er ráð fyrir að þau verkefni færist svo til nýrrar stofnunar (The Anti-Money Laundering and Countering the financing of Terrorism Authority, AMLA) í náinni framtíð, og kveðið er á um að ESMA fari með beint eftirlit með gagnaþjónustuveitendum og starfsleyfisveitingar til þeirra og beint eftirlit með mikilvægum fjárhagslegum viðmiðunum og að gefa staðfestingu til stjórnenda fjárhagslegra viðmiðana frá þriðju ríkjum. Í beinu eftirliti felast m.a. heimildir til leggja á sektir og til að krefjast greiðslu eftirlitsgjalda. Einnig eru auknar heimildir stofnananna til aðgangs að upplýsingum frá lögbærum yfirvöldum og til að kalla eftir gögnum frá markaðsaðilum. Þá eru styrkt ákvæði um rýni af hálfu stofnananna á lögbærum yfirvöldum í aðildarríkjunum, framsetning forgangsáherslna eftirlits í ESB og útgáfa eftirlitshandbókar ESB. Einnig eru gerðar breytingar á stjórnskipulagi stofnananna til að skerpa á ákvarðanatöku og auka á sjálfstæði stofnananna frá lögbærum yfirvöldum aðildarríkjanna. Breytingarnar varða hlutverk og skipan formanna í stjórnum stofnananna, reglur varðandi ráðstafanir vegna hagsmunaárekstra innan stjórna stofnananna og meðferð mála um brot á löggjöf ESB þar sem sjálfstæðir hópar sérfræðinga eru settir á fót og ferli við ákvarðanatöku er breytt, sem og að atkvæði þess aðila sem framið hefur hið meinta brot á löggjöfinni fellur niður.
Þá eru gerðar smávægilegar breytingar á reglugerð (ESB) 2015/847 um upplýsingar sem fylgja skulu við millifærslu fjármuna í tengslum við nýjar heimildir EBA til að sporna við peningaþvætti og fjármögnun hryðjuverka. Reglugerðin tók gildi í ESB 30. desember 2019 og kom þar til framkvæmda að hluta 1. janúar 2020 en að fullu 1. janúar 2022.

Reglugerð (ESB) 2019/2176 kveður á um tilteknar breytingar á reglugerð (ESB) nr. 1092/2010 um þjóðhagsvarúðareftirlit með fjármálakerfinu og um stofnun Evrópska kerfisáhætturáðsins (ESRB). Breytingar á stofnunum ESB í tengslum við uppsetningu á evrópska bankasambandinu (e. European Banking Union) og viðleitni til að koma á sambandi fjármagnsmarkaða (e. Capital Markets Union), auk tæknibreytinga, hafa breytt starfsumhverfi ESRB. Var því talin þörf á breytingum á samsetningu ESRB, en formaður eftirlitsnefndar Evrópska seðlabankans og formaður sameiginlegu skilastjórnarinnar fá sæti án atkvæðisréttar í almenna ráði ESRB og tæknilegu ráðgjafanefnd ESRB. Einnig hvernig ráðið vinnur með öðrum yfirvöldum til að taka mið af vaxandi breytingum á umgjörð um þjóðhagsvarúð og reglubreytingum sem hafa orðið. Skal ráðið senda viðvaranir og tilmæli til Evrópska seðlabankans, Evrópuþingsins og evrópsku eftirlitsstofnanna, til viðbótar við fyrra fyrirkomulag sem fól í sér sendingu til ráðsins og framkvæmdastjórnar ESB og lögbærra yfirvalda í viðkomandi aðildarríki. Þá var talin þörf á að gera breytingar til að tryggja að ESRB gæti sinnt þjóðhagsvarúðareftirliti með öllu fjármálakerfinu en ekki bara bönkum þar sem mikilvægi fjármögnunar á markaði hefur aukist. Við setningu reglugerðar (ESB) 1092/2010 höfðu EES-EFTA ríkin stöðu þriðju ríkja hjá ESRB, sem fólst í því að ríkin höfðu eingöngu aðkomu að fundum hjá ráðinu í tengslum við málefni sem vörðuðu þau sérstaklega. Með breytingagerðinni, reglugerð (ESB) 2019/2176, er þessu formlega breytt og opnað er fyrir það að EES-/EFTA-ríkin fái stöðu aðildarríkis skv. EES-samningnum. Það verði svo gert með aðlögun á gerðinni við upptöku í samninginn.

Tilskipun (ESB) 2019/2177 kveður á um breytingar á þremur tilskipunum sem tengdar eru breytingunum sem gerðar eru með ESAs review reglugerðinni, þ.e.a.s. tilskipun 2009/138/EB um stofnun og rekstur fyrirtækja á sviði vátrygginga og endurtrygginga (Solvency II), tilskipun 2014/65/ESB um markaði fyrir fjármálagerninga (MIFID II) og tilskipun (ESB) 2015/849 um ráðstafanir gegn því að fjármálakerfið sé notað til peningaþvættis eða til fjármögnunar hryðjuverka (AMLD IV). Breytingar á Solvency II varða upplýsingaskipti á milli eftirlitsaðila og samstarf lögbærra yfirvalda og EIOPA er styrkt vegna aukinnar starfsemi vátryggingafélaga yfir landamæri. Þá er sett inn heimild til notkunar á innri líkönum við útreikning á gjaldþolskröfu og kveðið á um hlutverk EIOPA í tengslum við það til að gæta samræmingar. Breytingarnar á MIFID II varða gæði viðskiptagagna og var talið hagræði í því að sameina valdheimildir í tengslum við viðskiptagögn á hendi ESMA þar sem að höndlað er með slík gögn yfir landamæri í því skyni að koma í veg fyrir ólíka eftirlitsframkvæmd varðandi bæði gæði viðskiptagagna og verkefni veitenda gagnaskýrsluþjónustu. Starfsleyfisveitingar og eftirlit með slíkum aðilum og gagnaöflun færist því frá lögbærum yfirvöldum í aðildarríkjum til ESMA nema að því er varðar viðurkennd skýrslugjafarkerfi (ARM) og viðurkenndar birtingarþjónustur (APA) sem eru með undanþágu skv. reglugerð (ESB) 600/2014 um markaði fyrir fjármálagerninga. Breytingar á AMLD IV eru tæknilegar vegna breytinga í ESAs review reglugerðinni á hlutverki EBA í tengslum við eftirlit með vörnum gegn peningaþvætti og fjármögnun hryðjuverka.

Unnið er að upptöku gerðanna í samninginn um Evrópska efnahagssvæðið. Gert er ráð fyrir hliðstæðum aðlögunum á gerðunum við upptökuna og gerðar voru vegna upptöku reglugerða (ESB) 1092-1095/2010 um evrópskt eftirlitskerfi á fjármálamarkaði til að gæta að tveggja stoða kerfi EES-samningsins (sjá umfjöllun í kafla 1.1.).

Hvert er úrlausnarefnið?
Megin úrlausnarefnið er að innleiða í íslenskan rétt ákvæði reglugerða (ESB) 2019/2175 og 2019/2176 og ákvæði tilskipunar (ESB) 2019/2177. Einnig að kveða á um lagastoð til innleiðingar á tengdum undirgerðum í landsrétt, svo sem eftirfarandi gerðum:
framselda reglugerð framkvæmdastjórnar ESB nr. 2024/595, sem mælir fyrir um viðbætur við reglugerð Evrópuþingsins og ráðsins (ESB) nr. 1093/2010 að því er varðar tæknilega eftirlitsstaðla sem tilgreina hversu alvarlegir annmarkar eru, tegund upplýsinga sem safnað er, framkvæmd upplýsingasöfnunar í reynd og greiningu og miðlun upplýsinganna sem eru í miðlægu gagnasafni um baráttuna gegn peningaþvætti og fjármögnun hryðjuverka sem um getur í 2. mgr. 9. gr. a í þeirri reglugerð, 
framselda reglugerð framkvæmdastjórnar (ESB) nr. 2021/1348 um viðbætur við reglugerð Evrópuþingsins og ráðsins (ESB) 2016/1011 að því er varðar tæknilega eftirlitsstaðla sem tilgreina nánar viðmiðanir sem lögbær yfirvöld geta stuðst við ef þau krefjast breytinga á hlítniyfirlýsingu viðmiðana sem eru ekki mikilvægar,
framselda reglugerð framkvæmdastjórnar (ESB) nr. 2022/804, sem mælir fyrir um viðbætur við reglugerð Evrópuþingsins og ráðsins (ESB) 2016/1011 með því að tilgreina málsmeðferðarreglur um ráðstafanir sem eiga við um eftirlit Evrópsku verðbréfamarkaðseftirlitsstofnunarinnar á ákveðnum stjórnendum viðmiðan, 
framselda reglugerð framkvæmdastjórnar ESB nr. 2022/805, sem mælir fyrir um viðbætur við reglugerð Evrópuþingsins og ráðsins (ESB) 2016/1011 með því að tilgreina gjöld sem gilda um eftirlit Evrópsku verðbréfamarkaðseftirlitsstofnunarinnar á ákveðnum stjórnendum viðmiðana.
framseld reglugerð framkvæmdastjórnarinnar (ESB) 2022/930 um viðbætur við reglugerð Evrópuþingsins og ráðsins (ESB) nr. 600/2014 með því að tilgreina gjöld sem eiga við um eftirlit Evrópsku verðbréfamarkaðseftirlitsstofnunarinnar með veitendum gagnaskýrsluþjónustu framseld reglugerð framkvæmdastjórnarinnar (ESB) 2022/803 um viðbætur við reglugerð Evrópuþingsins og ráðsins (ESB) nr. 600/2014 með því að tilgreina málsmeðferðarreglur um beitingu heimilda Evrópsku verðbréfamarkaðseftirlitsstofnunarinnar til að beita sektum eða févíti að því er varðar veitendur gagnaskýrsluþjónustu, 
framseld reglugerð framkvæmdastjórnarinnar (ESB) 2022/466 um viðbætur við reglugerð Evrópuþingsins og ráðsins (ESB) nr. 600/2014 til að tilgreina viðmið um undanþágu frá þeirri meginreglu að viðurkenndar birtingarþjónustur og viðurkennd skýrslugjafarkerfi falli undir eftirlit Evrópsku verðbréfastofnunarinnar 2022/466.

Að hvaða marki duga gildandi lög og reglur ekki til?
Íslensk löggjöf endurspeglar ekki ákvæði nefndra Evrópugerða, sem unnið er að upptöku á í EES-samninginn. Því þarf að breyta íslensku lagaumhverfi.

	B. Markmið 

	Stefna hins opinbera á viðkomandi málefnasviði/málaflokki.
Í stjórnarsáttmála kemur fram að ríkisstjórnin leggi áherslu á framkvæmd og þróun EES-samningsins þannig að hagsmunir og fullveldi Íslands í samstarfi og viðskiptum við önnur ríki sé tryggt. Lögð verði áhersla á frjáls og opin alþjóðaviðskipti og greiðan aðgang íslensks atvinnulífs að erlendum mörkuðum. 
Í umfjöllun um framtíðarsýn og meginmarkmið á sviði markaðseftirlits og neytendamála í tillögu til þingsályktunar um fjármálaáætlun fyrir árin 2024–2028, segir að meginmarkmið málefnasviðsins sé alþjóðleg samkeppnishæfni atvinnulífs sem byggist á efnahagslegu, umhverfislegu og samfélagslegu jafnvægi. Framtíðarsýn og meginmarkmið málefnasviðsins séu í samræmi við heimsmarkmið Sameinuðu þjóðanna nr. 7–10, 12 og 13, en virkt markaðseftirlit styðji við markmið um góða atvinnu og hagvöxt, ábyrga neyslu og framleiðslu, nýsköpun og uppbyggingu, jöfnuð og framþróun á sviði umhverfis- og loftlagsmála. Þau styðji jafnframt við heimsmarkmið 10.5 um að reglusetning og eftirlit með alþjóðlegum fjármálamörkuðum og -stofnunum verði bætt og beiting slíkra reglna efld og heimsmarkmið nr. 16.6 um að þróaðar verði skilvirkar og ábyrgar stofnanir á öllum sviðum sem hafi gagnsæi að leiðarljósi. Markmið málaefnasviðsins séu til þess fallin að stuðla að ánægju almennings með þjónustu Samkeppniseftirlitsins, Neytendastofu og Fjármálaeftirlits í samræmi við velsældaráherslur ríkisstjórnarinnar.
Í Hvítbók um framtíðarsýn fyrir fjármálakerfið segir að til þess að tryggja að laga- og regluverk á fjármálamarkaði stuðli allt í senn að traustum, stöðugum og hagkvæmum fjármálamarkaði ættu íslensk stjórnvöld að leggja áherslu á tímanlega innleiðingu Evrópuregluverks fyrir fjármálamarkað.
Markmið sem að er stefnt með lagasetningu í ljósi úrlausnarefnis og stefnu stjórnvalda.
Markmið með innleiðingu á ákvæðum gerðanna í íslenskan rétt er að samræma þær reglur sem gilda hér á landi við þær sem gilda innan EES um eftirlit með fjármálamörkuðum og gæta þannig að hagsmunum markaðarins og fjárfesta. 

	C. Leiðir

	Ekkert aðhafst - hvaða afleiðingar hefði það?
Mikilvægt er að allt regluumhverfi fjármálamarkaða á Íslandi sé eins vandað og unnt er og í samræmi við reglur innan EES. Yrði ekkert aðhafst væri íslensk löggjöf ekki í samræmi við reglur innan EES sem gilda um eftirlit með starfsemi á fjármálamarkaði. Það kynni að hafa áhrif á stöðu íslenskra fyrirtækja og á fjárfesta. Þá bryti það gegn skuldbindingum Íslands samkvæmt EES-samningnum að innleiða ekki gerðirnar eftir að þær hafa verið teknar upp í samninginn.
Önnur úrræði en lagasetning sem metin hafa verið.
Önnur úrræði en lagasetning eiga ekki við.
Mögulegar leiðir við lagasetningu.
EES-reglugerðir skulu teknar sem slíkar upp í landsrétt samkvæmt a-lið 7. gr. EES-samningsins. Því ber að taka reglugerðir (ESB) 2019/2175 og 2019/2176 upp í heild sinni í landsrétt, en ráðgert er að leggja til að reglugerðirnar verði innleiddar í íslenskan rétt með tilvísunaraðferð. Tilskipun (ESB) 2019/2177 verði hins vegar innleidd með breytingum á núgildandi löggjöf.

	D. Hvaða leið er áformuð og hvers vegna?

	Stutt lýsing á þeirri leið sem áformuð er og rökstuðningur fyrir henni.
Lagt er til að reglugerðirnar verði innleiddar í íslenskan rétt með sk. tilvísunaraðferð og þær þá að fullu innleiddar samkvæmt orðanna hljóðan í samræmi við a-lið 7. gr. EES-samningsins, sbr. lög nr. 2/1993 um Evrópska efnahagssvæðið með sambærilegum hætti og reglugerðir þær sem þessar nýju reglugerðir breyta og innleiddar voru með lögum um evrópskt eftirlitskerfi á fjármálamarkaði sem tóku gildi í maí 2017.
Helstu fyrirhuguðu breytingar á gildandi lögum og reglum, hvort heldur bætt er við eða fellt brott.
Gert er ráð fyrir því að reglugerðir (ESB) 2019/2175 og (ESB) 2019/2176 verði innleiddar með breytingum á lögum um evrópskt eftirlitskerfi á fjármálamarkaði, nr. 24/2017, lögum um fjárhagslegar viðmiðanir, nr. 7/2021, og lögum um markaði fyrir fjármálagerninga, nr. 115/2021. Þá er gert ráð fyrir því að tilskipun (ESB) 2019/2177 verði innleidd með breytingum á lögum um vátryggingastarfsemi, nr. 15/2016, lögum um vátryggingasamstæður, nr. 60/2017, lögum um markaði fyrir fjármálagerninga, nr. 115/2021, og mögulega mun einnig þurfa að gera breytingar á lögum um aðgerðir gegn peningaþvætti og fjármögnun hryðjuverka, nr. 140/2018. Þá mun þurfa að gera breytingar á reglugerð um áhættulausan vaxtaferil vegna núvirðingar á vátryggingaskuld, nr. 1077/2017. 

	E. Samræmi við stjórnarskrá og þjóðarétt – aðrar grundvallarspurningar

	Koma áformin inn á svið stjórnarskrár og þjóðréttarskuldbindinga? 
Fyrirhuguð lagasetning varðar skuldbindingar Íslands skv. EES-samningnum og felur í sér innleiðingu reglugerða og tilskipunar um evrópskt eftirlitskerfi á fjármálamarkaði í íslenskan rétt.
Fyrirhuguð lagasetning þykir ekki kalla á sérstaka skoðun á samræmi við stjórnarskrá. Um framsal valheimilda á fjármálamarkaði var nánar fjallað í þingsályktunartillögu um upptöku hins evrópska eftirlitskerfis á fjármálamarkaði, sjá tillögu til þingsályktunar um staðfestingu ákvarðana sameiginlegu EES-nefndarinnar um breytingu á IX. viðauka (Fjármálaþjónusta) við EES-samninginn (evrópskar reglur um fjármálaeftirlit), sem lögð var fyrir Alþingi og samþykkt á 145. löggjafarþingi 2015–2016 (þskj. 1109, 681. mál). Upptaka reglugerða (ESB) 2019/2175 og 2019/2176 í EES-samninginn kallar á breytingar á þeim aðlögunum sem gerðar voru við upptöku reglugerða (ESB) 1092-1095/2010 um evrópskt eftirlitskerfi á fjármálamarkaði í samninginn. Þær aðlaganir eru þó ekki til þess fallnar að raska þeirri lausn sem samþykkt var við upptöku reglugerða (ESB) 1092-1095/2010 í EES-samninginn.
Varða áformin ákvæði EES-samningsins um ríkisaðstoð, tæknilegar reglur um vöru og fjarþjónustu eða frelsi til að veita þjónustu? 
Nei.
Er önnur grundvallarlöggjöf sem taka þarf tillit til? 
Nei. 

	F. Samráð

	Hverjir eru helstu hagsmunaaðilar? 
Seðlabanki Íslands, eftirlitsskyldir aðilar á fjármálamarkaði og fjárfestar.
Er skörun við stjórnarmálefni annarra ráðuneyta? 
Nei.
Samráð sem þegar hefur farið fram.
Samráð er haft við Seðlabanka Íslands um upptöku gerðanna í EES-samninginn og innleiðingu þeirra í íslenskan rétt.
Fyrirhugað samráð.
Fyrirhugað er að birta þetta áformaskjal í samráðsgátt stjórnvalda, sem og drög að frumvarpi.


	G. Mat á áhrifum þeirrar leiðar sem áformuð er 

	Niðurstaða frummats á áhrifum, sbr. fylgiskjal.
Innleiðing gerðanna er ekki talin hafa mikil áhrif hér á landi. Með gerðunum eru reglur sem gilda um eftirlit á fjármálamarkaði samræmdar enn frekar á EES. Kostnaður og fyrirhöfn við að innleiða löggjöfina er ekki talin vera mikil.

	H. Næstu skref, innleiðing

	Hefur verið gerð verkefnisáætlun fyrir frumvarpssmíðina? 
Áformað er að birta drög að frumvarpi í samráðsgátt stjórnvalda á næstu mánuðum og leggja frumvarp fyrir Alþingi fyrir árslok 2024.
Hvernig verður staðið að innleiðingu löggjafar? Hvað má gera ráð fyrir að þeir sem verða fyrir áhrifum, opinberar stofnanir/hagsmunaaðilar/almenningur, þurfi langan tíma til undirbúnings/aðlögunar?
Ekki er gert ráð fyrir að þeir aðilar sem verða fyrir áhrifum af lagasetningunni þurfi langan tíma til undirbúnings eða aðlögunar.
Hvaða forsendur þurfa að vera fyrir hendi til að lagasetning beri árangur? 
Lagasetningin sem slík er liður í því að fullnægja skuldbindingum Íslands samkvæmt EES-samningnum. Fjármálaeftirlitið, og eftir atvikum Eftirlitsstofnun EFTA, hafa eftirlit með því að eftirlitsskyldir aðilar fylgi þeim lögum og reglum sem um þá gilda.
Mælikvarðar á árangur og útkomu.
Eftirlitsstofnun EFTA hefur eftirlit með því að Ísland fullnægi skuldbindingum sínum samkvæmt EES-samningnum og birtir upplýsingar um árangur ríkisins. 
Hefur verið hugað að því að afla gagna til að meta árangur þegar þar að kemur? 
Á ekki við.

	I. Annað

	 

	J. Fylgiskjöl

	Mat á áhrifum lagasetningar – Frummat, sbr. eyðublað.
Önnur fylgiskjöl eftir atvikum.

